
Da mi (lê dixe) o Ræ, nò se pretende

Dà sciù ra voxe a quest'Ommo smargiasso,

Ch'o l'è solito a fa sempre facende,

E o l'hà ri barbixoin sciù ro mostaçço;

Si chè se troppo avanti, ancœu o l'estende

Rô pê, questo grand'ommo de Circasso,

Ch'o vagghe pù, che quando poi ghe tocca,

O fa varrei re moen, comme ra bocca.

Ma voi, che per l'etæ seì fæto accorto,

Che aveì re scienze in testa ciù supremme,

Adriççæ voi re gambe un pô a ro storto,

Consideræ quello che ciù ne premme:

Guardæ ben ro perigo, e ro conforto,

Cose gh'è da sperá, cose da temme:

Pensæ chi semmo noi, chi sta canaggia,

Che n'hà zà rovinaoù mêza muraggia.

Dìmmora comm'a l'è: noi veramente

Semmo in un lœugo forte per natura,

E per arte; ma se me ven in mente

Ro nemigo, me ven ra faccia scura.

Veddo dre Torre, macchine, e gren gente;

Chi sà che nò ne mandan tutti in pûra?

E se serræ chi drento noi staremmo

Senzá[sic] mangiá, che pesci piggeremmo?

E re vacche, e re pegore, e ra biava,

E re farinne entræ chi à sarvamento

Heri, quando re moen se manezava,

Vegnan, l'è vero, senza impedimento:

Poch'ægua, tante moen, brutta, e no lava;

Ghe vœu dra rôba; e se sto frosciamento

Dura guæri, e d'Egitto ri soccorsi

Tardan ciù ninte, son finîi i descorsi.

Ma cose fâ, se tardan? mi conçeddo

Che voi ve poei fiâ, dre sò promesse;

Ra vittoria però, però nò veddo

In libertæ queste muragge oppresse:

S'averemmo da batte con Gofreddo,

Con ri sò bravi, e con re gente istesse,

Che tante votte han zá rotti, e despersi

Ri Arabi, i Turchi, i Sorien, ri Persi.

E de che pasta son, ri ha ben provæ

Ciù d'uña votta ro Signor Argante,

E o sà se mai re spalle o gh'ha voltæ,

Menando ben de sprescia ro portante:

Ro sà Clorinda: son tutti informæ;

Sibben non gh'è nisciun chi digghe, e cante;

Mi nò pretendo de sprexà nesciun:

Quello chi se pœu fá, l'ha fæto ognun.

Ma ve dirò: si ben là con quell'œuggi

Me sciorbe Argante tutto inmorronaoù:

Mi veddo che i Françeixi comme scœuggi

Son duri, e ognun de lô l'è affortunaoù:

Che ne re suneran vœuggi o nò vœuggi,

Che ne faran de noî tanto stuffaoù:

Sà ro segnô se parlo con inganno!

Vorræ mentî, e nò veì questo malanno.

